
Незаборавна ноќ 

Една есенска ноќ, која наликуваше на сите останати, а сепак беше поинаква од другите, бев 

возбудена затоа што утредента беше празник ,,Ноќ на вештерките“ за кој сите подготвувавме маски. 

Бев необично возбудена затоа што имав желба сите да ги воодушевам со мојата маска. Долго време 

размислував по што да се разликува мојата маска од другите за да можам да биде уникатна глетка 

за сите кои што ќе ме видат. Не сакав на маската да имам многу црвена боја која симболизира крв, 

а сепак морав да смислам нешто од што сите ќе бидат изненадени кога ќе ме видат.  

Така добив прекрасна, креативна идеја да бидам метла која ја користат токму вештерките. 

Изработката траеше неколку дена, а при сечење и лепење на составните делови ми помогна брат 

ми. Облеката успешно ја направив од еколошка хартија и кога ќе ја облечев воопшто не се 

забележуваше дека има дете под неа. Тоа беше навистина најубавата маска што ја имав досега. 

Уредно ја закачив маската на мојот шкаф и едвај го чекав утрешниот ден. Изморена од 

подготовките, легнав во мојата топла постела и веднаш потонав во сонот. 

 Одеднаш ме разбуди некаков необичен шум којшто доаѓаше токму од зад вратата од мојата 

детска соба. Бидејќи светлото во ходникот беше изгасено, а вратата подотворена можев да 

забележам  мала, едвај видлива светлина која се движеше низ просторијата.  

Се храбрев себе си и си зборував во себе:  

- Не се плаши, сигурно е некоја шега на брат ми. 

Одеднаш светлината почна да навлегува во мојата соба. Седнав исплашено во постелата и молчев, 

но не дозволував стравот да ме надвладее. Светлината наликуваше на две точки од очи на мачор 

во ноќ. Беше малку како флуросцентно зелена. Меѓутоа, фигурата која се движеше воопшто не 

наликуваше на мачор. Имаше црна облека, со шапка на глава и неконтролирано се движеше низ 

мојата соба како да бара нешто. Иако на моменти се обидував да не се плашам, сепак во грлото ми 

стоеше нешто и не можев да зборувам па дури ни да дишам. Во еден момент светкавите очи 

погледнаа дирекно во мене, таа личеше на вистинска вештерка.  

Јас целата се свиткав и таман помислив да врескам, кога вештерката ми се обрати со рапавиот глас: 

- Не се плаши дете, јас порано живеев во оваа куќа, јас сум само еден обичен дух. Ја 

почувствував енергијата на метлата која е во оваа куќа, таа ми припаѓа на мене, не треба да 

стои во домот инаку ќе ви се случуваат лоши работи. 

- Не се плашам, но те молам немој да ме повредиш – реков со растреперен глас и цврсто го 

стискав ќебето со рацете. 

- Не верувај во приказните што ги читаш, јас никого не повредувам, туку дојдов да ви 

помогнам. - пријателски ми се обрати таа. 

- Добро, костумот за метлата е закачен на мојот шкаф, но сега ако ти ми го земеш јас што ќе 

носам утре за празникот? – загрижено ја прашав. 



Вештерката беше изненадена кога го здогледа костумот. Јас мислев дека е воодушевена од мојата 

изработка. На моменти изгледаше вознемирено. 

- Па, па оваа е само една обична хартија, како е тоа можно? – почна силно да вреска. 

- Даааа, обична хартија, но погледни кога таа хартија ќе ја ставам на мене како изгледа – 

восхитено и одговорив и станав да ја облечам мојата маска. 

Овој пат таа да остана без зборови додека се облекував. На моменти имаше и блага насмевка на 

нејзиното лице. Забележав дека нема неколку заби, но не беше воопшто страшно да ја гледам. 

- Хм, изгледа како вистинска, ние духовите вештерки токму вакви користиме кога летаме 

доцна во ноќта. - во нејзниот глас почувствував восхитеност. 

- Тоа и ми беше целта - да имам најубава маска за утре. - гордо реков.   

- Бидејќи можам да употребам магија, сакам да те наградам за твојот труд, не знам дали ќе 

сакаш да се согласиш со мојот предлог. – ми рече вештерката. 

- Би се согласила ако нешто не е опасно за мене. - возбудено чекав да ми го каже предлогот. 

- Дали би сакала да направам да можеш да леташ како метлите од приказните? - рече таа. 

- Дааа, тоа би било нешто неверојатно. – среќно одговорив. 

Таа го отвори прозорецот, ми рече да се наведнам скокна врз мене и летнавме кон ѕвездите. Можев 

да го видам целиот град. Куќите беа многу малечки и збуткани една до друга. Улиците беа тенки и 

куси. Светеа безброј светулки од светлата на домовите и бандерите. Беше многу интересно. 

Воздухот беше свеж. Летав кон ѕвездите и се чувствував како и јас да сум една од нив. 

- Дали ти се допаѓа? – силно извика таа. 

- Оваа е волшебно, не можам да поверувам колку е убаво се околу мене, никој нема да ми 

верува што доживеав заедно со тебе. – и одговорив. 

- Ухуууу, ихиииии!- силно извикував додека правев разни акробации во воздухот. 

- Оваа ќе биде наша тајна, не смееш на никого да кажуваш, ајде сега да одиме дома. - ми 

рече таа. 

Кога стигнавме дома внимателно го соблеков костумот и повторно го закачив на шкафот. Тажно ја 

погледнав. 

- Те молам немој да ми го земаш костумот, ќе бидам тажна ако немам што да облечам утре. 

- ја замолив тивко.  

- Не се грижи, енергијата што сум ја почуствувала е затоа што многу си вложила труд за да го 

направиш костумот и кога го облекуваш изгледа како вистински. Слободно можеш утре да 

го носиш и верувам дека ќе бидеш највпечатлива маска. Мене ваква хартија не ми е 

потребна.- тивко ми одговори вештерката. 

- Ти благодарам. – и реков. 

- Сакам да  ти кажам дека многу сум горда на тебе што живееш во куќата во која јас порано 

сум живеела, ти си навистина храбро дете. Затоа јас ве чувам од секакви лоши работи. Јас 



не сум вештерка, но оваа вечер мојот дух мораше да се преобрази во вештерка за да ја 

исчистам целата лоша енергија од домот. – ми рече таа. 

- Ајде, имаш многу малку време да поспиеш, уште малку ќе започне денот, јас морам да 

одам. - одеднаш светлината од светкавите очи исчезна. 

Не можев да поверувам каква ноќ доживеав. На лицето сеуште ми беше студено од ладниот воздух. 

Се чувствував необично. Колку сакав да ги разбудам сите и да им кажам за случката. Се покрив со 

моето топло кебе и лежев во темницата. Кога се разбудив брат ми лежеше до мене во постелата. 

Навистина беше чудно. 

Го разбудив и го прашав: 

- Зошто спиеш до мене бато? 

- Сестричке моја, вечерва ти имаше кошмари постајано нешто чудно извикуваше, те слушнав 

од мојата соба и легнав до тебе за да не се плашиш. – загрижено ми одговори брат ми. 

Чудно погледнав кон отворениот прозорец и не ми беше јасно дали тоа навистина било сон или 

вистина. Бидејќи не смеев да кажам за малата тајна, јас решив да верувам дека тоа што ми се случи 

било вистина. И навистина кога погледнав во костумот тој не беше наместен исто како што го 

наместив пред да легнам. На некои места како да беше згмечен од седењето на вештерката. Тоа ми 

беше знак дека случката била вистинска. Се рассонив, појадував и го облеков костумот. Во 

училиштето и по улиците бев забележана од сите. Некои дури застануваа и со воодушевување 

гледаа во мене. Навистина се  гордеев што успеав да имам најубава маска, а воедно и да дожевеам 

необична вечер без разлика дали било вистина или сон.  

